
II. ERANSKINA
FORU ARAU PROIEKTUA, "OTSOA ETA ABELTZAINTZA ESTENTSIBOA ELKARREKIN BIZITZEAREN ALDEKO NEURRIAK EZARTZEKO PROIEKTUA" GAUZATZEKO EUSKAL AUTONOMIA ERKIDEGOKO ADMINISTRAZIO OROKORRAREKIN SINATUTAKO ADMINISTRAZIO ARTEKO HITZARMENA BERRESTEKOA. 

Arabako Foru Aldundiak, bere eskumenen esparruan, Diputatuen Kontseiluaren ekainaren 29ko 33/2010 Foru Dekretuaren bidez, onespena eman zion Otsoaren (Canis lupus) Kudeaketa Planari, Arabako Lurralde Historikoan abeltzaintza estentsiboaren arazoari aurre egiteko, eta haren 15.1.c) artikulua aplikatuz laguntza lerro bat ezarriko du neurriak hartu daitezen otsoek eta basa txakurrek abereei erasotzea prebenitzeko.
Ingurumen, Lurralde Plangintza eta Etxebizitzako sailburuaren 2020ko martxoaren 2ko Aginduaren bidez, Espezie Mehatxatuen EAEko Katalogoa aldatu zen, eta otsoa (Canis lupus) "Interes Bereziko" espezieen kategorian sartu zen. Kategoria horretan sartzen dira, ezarritako beste kategorietako batean ere jasota egon ez arren (galzorian edo kalteberak), arreta berezia merezi duten espezieak, duten balio zientifiko, ekologiko edo kulturalagatik edo beren berezitasunagatik.
Eusko Jaurlaritzako Industria, Trantsizio Energetiko eta Jasangarritasun Sailari dagokio azterlanak, txostenak, planak eta estrategiak egitea natura ondarea kontserbatzeko eta babesteko eta haren elementuak modu jasangarrian erabiltzeko, bat etorriz otsailaren 23ko 68/2021 Dekretuan ezarritakoarekin, zeinaren bidez ezartzen baita Eusko Jaurlaritzako Ekonomiaren Garapen, Jasangarritasun eta Ingurumen Sailaren egitura organikoa eta funtzionala.
Euskadiko Natura Ondarea Kontserbatzeari buruzko azaroaren 25eko 9/2021 Legearen 11. artikuluak ezarritakoari jarraituz, lege honetan jasotako betebeharren kalterik gabe, euskal administrazio publikoak natura ondarea kontserbatzeko alorrean elkarlanean eta lankidetzan arituko dira, beren helburuak betetzen direla bermatzeko era guztietako jarduketak koordinatuz.
Beraz, izapidetzen ari den hitzarmenaren helburua da tresna bat izatea "Otsoa eta abeltzaintza estentsiboa elkarrekin bizitzearen aldeko neurriak ezartzeko proiektua" gauzatzeko. Arabako Foru Aldundiari 109.129,80 € esleitu zaizkio hura gauzatzeko.
Autonomia Erkidego osorako erakundeen eta bertako lurralde historikoetako foru organoen arteko harremanei buruzko azaroaren 25eko 27/1983 Legeak xedatutakoaren arabera, Arabako Foru Aldundiak eskumena du aipatutako jarduketak egiteko. 
Autonomia Erkidego osorako erakundeen eta bertako lurralde historikoetako foru organoen arteko harremanei buruzko azaroaren 25eko 27/1983 Legearen 5. artikuluan jasotzen da Gobernuak foru aldundiekin zerbitzuak emateko hitzarmenak egiteko aukera.
Horiek horrela, hitzarmena izenpetu beharra dago, klausuletan ezarritakoaren arabera, aldeek beren gain hartutako konpromisoak bete ditzaten, hitzarmeneko helburuak gauzatzeko.
Foru Gobernu Kontseiluak hitzarmen hori sinatzea onetsi du, bat etorriz Arabako Foru Aldundiaren Gobernu, Antolaketa eta Araubide Juridikoari buruzko martxoaren 15eko 10/2023 Foru Arauaren 6.1.B)3. artikuluan xedatutakoarekin, eta Arabako Lurralde Historikoaren Erakunde Antolaketari buruzko 1983ko martxoaren 7ko Foru Arauaren 6.2.b)3. artikuluarekin. Arabako Batzar Nagusiek berretsi egin behar dute erabaki hori.
Arabako Foru Aldundiaren xedapen orokorrak egiteko prozedura onesten duen otsailaren 28ko Foru Gobernu Kontseiluaren 6/2023 Foru Dekretuan ezarritakoaren arabera izapidetu da.
ARTIKULU BAKARRA
Berretsi egiten da "Otsoa eta abeltzaintza estentsiboa elkarrekin bizitzearen aldeko neurriak ezartzeko proiektua" gauzatzeko Euskal Autonomia Erkidegoko Administrazio Orokorrarekin sinatutako administrazio arteko hitzarmena. 

